
Provedimaint d’aua da baiver, Lavin - uders d’urgenza - cumprita 
Tenor las masüraziuns dal provedimaint d’aua da Lavin mainan las duos funtanas Funtanivas ed Eras Sura fich 
pac’aua. Unic la funtana d’Eras maina üna quantità sufficiainta. Quista funtana es però situada strusch al flüm e 
vain per regla dürant la bunatscha sco eir strasoras sbüttada. Schi’d es da sbüttar la funtana d’Eras avant sco cha 
las otras funtanas as han remissas esa da prevair üna s-charsdà d’aua per la fracziun da Lavin. Cun quai cha la 
fracziun da Lavin ha ün grond consüm d’aua es il potenzial da spargn fich grond. Scha be cun trar masüras da 
spargn d’aua nu vain ragiunt l’effet giavüschà, es il cumün in oblig da trar masüras implü. In quel cas stuvess gnir 
installada üna lingia provisorica tanter Susch e Lavin. Perquai ha la suprastanza cumünala deliberà ün credit 
supplementar per la cumprita dals uders d’urgenza.  
 
Chünettas da fier e da laina - surdatta da lavur 
Per garantir ün bun mantegnimaint annual da las vias da god e champestras es il cumün in bsögn da müdar oura 
chünettas chi sun ruottas o marschas. La furniziun da las chünettas es gnüda surdatta a la firma Spaeter Stahl & 
Metall, Cuoira ed a la firma Jörimann AG, Walenstadt. 
 
EW Zernez - proget TS Champsech - decisiun da princip e da submittents  
Il proget da la fabrica da la sanaziun da la staziun da transfuormaziun TS Champsech illa forza cumünala in 
Champsech es in planisaziun. La dumonda da princip e la glista da submittents es gnüda deliberada. 
 
EW Zernez - proget TS Tankstelle resp. adattamaint da proget sün TS Zentrale - decisiun da princip e da 
submittents 
Il proget da la fabrica d’üna nouva staziun da transfuormaziun sülla parcella da la firma Terretaz SA in Curtins as 
rechatta in üna fasa decisiva da concepziun resp. da planisaziun. Las trattativas han manà al fat, cha invezza d’ün 
attach in tensiun bassa, es gnü proponü da realisar ün attach in mezza tensiun. Tras quai ha il proget stuvü gnir 
calculà e concepziunà da nouv. Per pudair proseguir cul proget adattà e sgürar il svilup da la rait tanter la Via 
Maistra e l’En ha la suprastanza cumünala acconsenti la dumonda da müdamaint da proget per üna nouva 
staziun da transfuormaziun TS Zentrale invezza da quella cul nom TS Tankstelle. Inavant es gnüda sancziunada 
la glista da submittents.   
 
Chasa da scoula Zernez - rimplazzamaint maschina da lavar giò - surdatta 
La maschina da lavar giò illa chasa da scoula a Zernez es ida ruotta e sto gnir rimplazzada. Il gremi respunsabel 
ha deliberà ün credit supplementar pel rimplazzamaint e surdat la furniziun d’üna nouva maschina a la firma 
Schorta Gastrotechnik AG, Zernez. 
 
Rendaquint 2025   
Las instanzas cumünalas sun repassadas il sböz dal rendaquint 2025. Il rendaquint es gnü approvà a man da la 
revisiun da quint tras il büro Lischana fiduziari SA a Scuol ed a man da la cumischiun sindicatoria. I’l mais mai 
vain il rendaquint approvà e rinvià a man da la radunanza cumünala dals 4 gün 2026. 
 
Radunanza cumünala - tractandas provisoricas dals 4 gün 2026  
La glista da tractandas provisorica da la radunanza cumünala dals 4 gün 2026 es gnüda discutada. A quista 
radunanza vain preschantà principalmaing il rendaquint 2025. Inavant es previs da preschantar la nouva ledscha 
davart ils fats da sepultüra e sunteri (armonisaziun da las ledschas dal oriunds cumüns) a man d’üna votaziun a 
l’urna. 
 
Il Cumün da Zernez ha acconsenti ils seguaints permiss da fabrica: 
- Parcella no. 1182, Grass Bavrandas GmbH, Zernez - müdamaint d’adöver schler - local da cumpagnia 

 


